
పద్మపురాణము









	వ.	
అట్లైన నేనుఁ గృతకృత్యుండ నగుదు నీకును గీర్తిసుకృతంబులు

సంభవించు నిప్పురుషార్థం బనుష్ఠింపు మనిన మంత్రిచంద్రుని

వాక్యంబులు నాకుఁ గర్ణరసాయనం బగుటయుం బరమానంద

కందళితహృదయుండనై మనంబున వితర్కించి.

	చ.	
అకుటిలలీలఁ గందసచివాగ్రణి నాథునిఁ జేసి ధాత్రిలోఁ

బ్రకటితపుణ్యభాజియగు పద్మపురాణము భక్తిఁ జెప్పఁగా

సుకృతముఁ గీర్తి లక్ష్ములును జొప్పడుచున్నవి యింతకంటె నొం

డొకపురుషార్థ మెద్ది యని యుల్లమునం గృతిఁ జెప్పఁ బూనితిన్.

	ఆ.	
సత్యనిరతుఁ డైన సాత్యవతేయుండు

చెప్పి నర్థమెల్లఁ దప్పకుండఁ

దెలుఁగు సేయరాదు నలువకైనను భక్తి

కారణంబుగాఁగఁ గథ రచింతు.

	వ.	
[1]అదియునుం గాక.



	 







	చ.	
అమలిన మత్స్యకూర్మవిభవాదులు దీవులు వేదవాక్యసా

రము జలపూర మున్నతతరంగము లాగమశాస్త్రపద్ధతు

ల్విమలయశోభిరామమగు విష్ణుచరిత్రము భోగితల్పమై

యమృతపయోధి నాఁగఁ బఱపై చనుఁ బద్మపురాణ మి మ్మహిన్.

	వ.	
మఱియును.

	సీ.	
ధర్మబోధైశ్వర్యతతి మూలనికరంబు;

       విమలాదిశక్తులు వెలయు స్కంధ;

మామ్నాయశాస్త్రంబు లనుపమశాఖలు;

       బహుకథాసూక్తులు పల్లవంబు;

లుపనిషద్వాక్యంబు లురుపుష్పసంఘంబు

       పొలుపారు హరిభక్తి పుష్పరసము;

వరయోగి వైష్ణవవరులు భృంగంబులు;

       పరమసౌఖ్యాసక్తి పరిమళంబు;



	 



	↑ (తి-హై) 

		 ఈ పేజీలో చివరి మార్పు 25 జూలై 2023న 11:17కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

